
Қазақстандағы білім беруді дамытудың 2011-2020 жылдарға арналған
Мемлекеттік бағдарламасында жастарымызды сапалы біліммен қамтамасыз
етіп, халықаралық рейтингілердегі білім көрсеткішінің жақсаруы мен
қазақстандық білім беру жүйесінің тартымдылығын арттыру үшін, ең
алдымен, педагог кадрлардың мәртебесін арттыру, олардың бүкіл қызметі
бойына мансаптық өсуі, оқытылуы және кәсіби біліктілігін дамытуды
қамтамасыз ету, сондай-ақ педагогтердің еңбегін мемлекеттік қолдау мен
ынталандыруды арттыру мәселелеріне үлкен мән берілген. [1]

Білім сапасын көтерудің негізгі тетігі – ұстаз, сондай-ақ оның теориялық
білімі мен кәсіби шеберлігі, шығармашылық қызметі. Мұны Шығыстың ұлы
ойшылы Әбу Насыр әл Фараби: «Ұстаз тумысынан өзіне айтылғанның бәрін
жетік түсінген, көрген, естіген және аңғарған нәрселерінің бәрін жадында
сақтайтын, олардың ешбірін ұмытпайтын, алғыр да зерек ақыл иесі, өте
шешен, өнер–білімге құштар, аса қанағатшыл, жаны таза және әділ, жұртқа
жақсылық жасап, үлгі көрсететін, қорқу мен жасқануды білмейтін батыл,
ержүрек болуы керек» – деген сөздерімен дәйектеуге болады. Яғни, осы бір
қасиетті мамандық иесінің ұрпақ тәрбиесіндегі алар орны ерекше.

Дәстүрлі білім беру жүйесінде білікті мамандар даярлаушы кәсіби білім
беретін оқу орындарының басты мақсаты – мамандықты игерту ғана болса, ал
қазір әлемдік білім кеңістігіне ене отырып, бәсекеге қабілетті тұлға дайындау
үшін адамның құзырлылық қабілетіне сүйену арқылы нәтижеге бағдарланған
білім беру жүйесін ұсыну – қазіргі таңда негізгі өзекті мәселелердің бірі.

Бүгінгі таңда еліміздің білім беру саласында бәсекеге қабілетті ұрпақ
тәрбиелеу үшін маңызды міндеттерді шешуге бағытталған күрделі бетбұрыс
жасалуда. Оқытушының кәсіби мүмкіндігі оның бойындағы өзін-өзі дамытып
отыру дайындығына тікелей байланысты. Бұл мәселеге
әлеуметтік-педагогикалық тұрғыдан келу үшін оқытушының субьект
ретіндегі алдына қойған міндеттерін орындауға деген әзірлік деңгейіне көз
жеткізу қажет. Әрине, оның кәсіби өсуі жеке тұлға ретіндегі ерекшелігіне де
тікелей қатысты. Сондықтан бұл жерде даралық-тұлғалық қалыптасу,
іскерлік-әдістемелік жетілдіру, кәсіптік-пәндік білімін толықтыру
компоненттерінен өз қажеттілігін тани алу мүмкіндігі туады. Бұл жердегі «өз
қажеттіктерін сезіну» - кәсіби қызметтің негізі. Өйткені, ол өзінің әлеуметтік
бар мүмкіндігін дамытудың жолдарын білу дегенді білдіреді.

Адам тек білімнің өзі үшін ғана оқымайды, болашақтағы неғұрлым мәнді
терең кәсіп үшін талаптанады, бұл студенттік жаста неғұрлым көп мән берілуі



тиіс.Бұл мәселе жөнінде бірқатар зерттеу жұмыстары орындалған:қазіргі білім
беру парадигмасының тұлғаның өзіндік дамуына ықпалы (К.А.
Абульханова-Славская, А.Г. Асмолов, Б.Г. Ананьев, А.А. Бодалев,
В.П. Зинченко, А.Н. Леонтьев, В.Н. Мясищев, В.А. Петровский, В.М. Розин,
С.Л. Рубинштейн, В.И. Слободчиков, Д.И. Фельдштейн); білім берудегі
ізгілендіруді қамтамасыз ету (Е.В. Бондаревская, Г.Н. Волков, И.Б. Котова,
Е.Н. Шиянов); дамыта оқыту тұжырымдамасына негізделу жағдайы (В.В.
Давыдов, Л.В. Занков, Е.Н. Кабанова-Меллер, З.И. Калмыкова, С.А. Смирнов,
Г.А. Цукерман, Д.Б. Эльконин); оқу процесін өзара әрекет ретінде
ұйымдастыру (Ю.К. Бабанский, П.Л. Гальперин, И.И. Ильясов, В.Я. Ляудис,
М.И. Махмутов, Н.Ф. Талызина, Е.И. Унт, И.И. Чередов, Г.И. Щукина);
танымдық қызығушылықты, дербестікті, шығармашылықты дамыту
(Д.Б. Богоявленская, П.И. Пидкасистый, Я.А. Пономарев, Г.К. Селевко, Т.И.
Шамова, Е.А. Яковлева); білім алушыны диагностикалауға және даралық жол
табуға бағдарлану (Ю.З. Гильбух, К.М. Гуревич, Л.М. Фридман) т.б. [2]

Аталған зерттеу бағыттары студент тұлғасына, оның даралық
ерекшеліктеріне, студенттердің әлеуеттік мүмкіндіктерін, өзіндік дамуын
анықтау үшін арнайы әдістер мен тәсілдерді таңдау т.б. анықтауда
құнды болып табылады.

Біздің зерттеулеріміз көрсеткендей, қазіргі инновациялық білім беру
талаптары жағдайында жоғары оқу орнындарында студенттерді оқытуда
оңтайлы әдіс-тәсілдерді пайдалану арқылы  теориялық білімі мен
практикалық біліктерін  жетілдіру негізінде жеке тұлғасын қалыптастыру,
шығармашылық деңгейін арттыру, студенттердің тұлғалық дамуын
қамтамасыз ететін өлшемдері мен көрсеткіштерді анықтау маңызға ие.

Сондықтан жоғары кәсіптік білім берудегі жаңа бағыттар,  мамандардың
көп деңгейлік дайындығына көшу ұстанымдары, парасатты еңбек нарығында
мамандардың бәсекеге қабілеттілігін қамтамасыз ету жағдайларында болашақ
мамандарды кәсіби іс-әрекетке дайындау мәселесінің өзектілігі зор.

Маман дайындауда, ең алдымен, әрбір болашақ маманның жеке тұлғасын
қалыптастыру талап етіледі. Бұл ұзақ та күрделі процесс. Алайда, оның негізі
кәсіби дайындау барысында қалыптасады.Сондықтан оқытушының алдына:
болашақта өркениетті, дәстүрлі демократиялық мемлекетті құратын жас
ұрпақтың ең әуелі рухани-адамгершілік қасиеттерін қалыптастырып, содан
кейін оның кәсіби сапасын арттырып, техникалық прогреске сәйкес
жан-жақты қолданбалы білім беру міндеттері қойылады.

Демек, кәсіби тұрғыда білім беретін педагогикалық іс-әрекеттің
нәтижелігі, ең алдымен, педагогтар мен психологтарға, пән оқытушыларына
тікелей байланысты. Олардың жеке тұлғалық қасиеттері, педагогикалық
білігі, адамгершілік және ақыл-ой парасаты, педагогикалық мәселелерді
шешуде шығармашылық ізденіске бой алдыруы, өнегелілігі мен рухани
байлығы қоғамның әлеуметтік алғышарты болып табылады.Сол себепті
қазіргі ұстаз шәкіртіне ғылым негіздерінен мәліметтер беріп қана қоймай, оны
дүниежүзілік білім, ақпарат, қатаң бәсеке жағдайында өмір сүріп, жаңа дәуір
жаңалықтарымен сусындатып отыруға тиіс. Бұл істе нәтижеге қол жеткізу
үшін, оқытушы – қоғамдағы болып жатқан тез өзгеріп тұратын
әлеуметтік–экономикалық, педагогикалық өзгерістерге тез төселгіш, жаңаша



ойлау жүйесін меңгерген, жан–жақты білімдарлығы, тұтас дүниетанымы бар
шығармашыл тұлға болуы тиіс.

Қазақстанның бүгіні мен ертеңі жастардың еншісінде. Ал жас ұрпақты
жан–жақты, терең білімді, интеллектуалдық деңгейі жоғары етіп
қалыптастырудың бірден-бір жолы – шәкіртке білімді терең игертудің тиімді
әдіс-тәсілдерін іздестіру, шығармашылыққа жетелеу болып табылады.

